
shrImajjagadgurushaMkarAchAryapadAvalambanastutiH

శ్రీమజ్జగద్గురుశఙ్కరాచార్యపదావలమ్బనస్తుతీ  

ఓమిత్యశేషవిబుధాః శిరసా యదాజ్ఞాం
సమ్బిభ్రతే  సుమమయీమివ నవ్యమాలామ్ ।
ఓఙ్కారజాపరతలభ్యపదాబ్జ స త్వం
శ్రీశఙ్కరార్య  మమ దేహి పదావలమ్బమ్ ॥ ౧॥
నమ్రాలిహృత్తిమిరచణ్డమయూఖమాలిన్ 
కమ్రస్మితాపహృతకున్దసుధాంశుదర్ప   ।
సమ్రాడ్యదీయదయయా  ప్రభవేద్దరిద్రః  
శ్రీశఙ్కరార్య  మమ దేహి పదావలమ్బమ్ ॥౨॥
మస్తే దురక్షరతతిర్లిఖితా  విధాత్రా
జాగర్తు సాధ్వసలవోఽపి న మేఽస్తి తస్యాః ।
లుమ్పామి తే కరుణయా కరుణామ్బుధే తాం
శ్రీశఙ్కరార్య  మమ దేహి పదావలమ్బమ్ ॥ ౩॥
శమ్పాలతాసదృశభాస్వరదేహయుక్త
సమ్పాదయామ్యఖిలశాస్త్రధియం  కదా వా ।
శఙ్కానివారణపటో నమతాం నరాణాం
శ్రీశఙ్కరార్య  మమ దేహి పదావలమ్బమ్ ॥ ౪॥
కన్దర్పదర్పదలనం  కితవైరగమ్యం
కారుణ్యజన్మభవనం కృతసర్వరక్షమ్ ।
కీనాశభీతిహరణం శ్రితవానహం  త్వాం
శ్రీశఙ్కరార్య  మమ దేహి పదావలమ్బమ్ ॥ ౫॥
రాకాసుధాకరసమానముఖప్రసర్ప -
ద్వేదాంతవాక్యసుధయా భవతాపతప్తమ్ ।
సంసిచ్య మాం కరుణయా గురురాజ శీఘ్రం
శ్రీశఙ్కరార్య  మమ దేహి పదావలమ్బమ్ ॥౬॥

యత్నం వినా మధుసుధాసురదీర్ఘకావ -
ధీరిణ్య ఆశు వృణ(ణు)తే స్వయమేవ వాచః ।
తం త్వత్పదాబ్జయుగలం  బిభృతే హృదా యః
శ్రీశఙ్కరార్య  మమ దేహి పదావలమ్బమ్ ॥ ౭॥
శ్రీశఙ్కరార్యకరుణావశతః  ప్రణీతం
స్తోత్రం  తదీయమనువర్ణయుతం  తదఙ్ఘ్ర్యోః  ।
భక్త్యా సమర్పితమిదం పఠతాం నరాణాం
విద్యావిరక్తిమతులాం గురురాట్ తనోతు ॥౮॥
ఇతి శ్రీచన్ద్రశేఖరభారతీమహాస్వమిభిః   విరచితమ్
ఆచార్యపదావలమ్బనస్తుతిః సమ్పూర్ణమ్  ।

